
Køliskáp og aðrar løgnar verur 
 
Køliskáp og aðrar løgnar verur eru veruliga virknar 
arbeiða best í myrkri og kulda 
snýkja seg inn 
skimast eftir einum ofri og leypa á 
fullkomiliga uttan ávaring 
tá tú heldur, at alt er best. 
 
Køliskáp og aðrar løgnar verur hava veruliga  
gjørt um seg 
latið seg aftur og krógva tína føði  
so tú noyðist at lirka tær upp 
vid tong og sæð, hamara og orðum,  
sum ikki rína við 
hvørki til at stinga ella tríva í, 
men høgga kanst tú altíð.  
 
Køliskáp og adrar løgnar verur hava veruliga verið  
afturlatnar 
og alt, tú bankar út, er kaldari enn frost 
undarligari enn orð  
einvegis, sein og vinglut ferðsla á alfaravegi 
uttan kort ella kumpass til bil 
men tú noyðist at vita. 
 
Køliskáp og aðrar løgnar verur eru veruliga  
hálar 
duga væl at spæla sjónleik 
bert fyri at steðga og øsa teg  
so tú verður sum onkur úr 
The Spanish Inquisition 
ikki petti stuttligt spæl  
men tú dugir ikki at halda kjaft. 
 
Køliskáp og aðrar løgnar verur eru  
óndar 
trívast best, tá tú ilskast 
afturlatnar og óhugnaliga friðarligar 
ynskja seg har piparið grør  
sum páskaliljur 
og standa sum steinrunnar fannir 
meðan tú leitar eftir einum lykli. 

 
Køliskáp og adrar løgnar verur  
eru veruliga fyri víðarikomin 
krevja serkunnleika og styrki 
spaka, spann og gaffatape 
venjingarlegur í mánaleysum skotum 
gravkýr, kavabløk og kókaðar lappar. 



 
Køliskáp og aðrar løgnar verur verja 
tøgnina við øllum, tær megna 
men tú noyðist at leypa á 
stongda hurð  
fært vanskapt arr og bløðir av glerpípum 
 
so ongin kann siga: 
"tú ert ein snjódrottning." 

 
 


